
			Retrato de Coco e Sultán.

		

	
		
			
1.

			Sil tiña amigos e amigas, sacaba boas notas e estaba feliz. Todo ía de marabilla grazas a Sultán, un can xigantesco que aparecera un día diante da súa casa e que botaba uns peidos terribles, pero máxicos: saíalle do cu un fume con burbullas e estreliñas, e quen o respiraba volvíase mellor persoa. Aqueles peidos máxicos conseguiran resolver os problemas de Sil. E el tamén lle botara unha man ao can, porque lle encantaba comer ciclistas e puido acabar no cárcere. Mellor dito, na canceira. Sil logrou que deixase de comelos e agora prefería os xeados. Onde ían parar! Estaban moito máis ricos. As bicicletas atravésanse na gorxa.

			Na súa casa tamén ía todo súper ben, aínda que Mario, o pai, fungaba de vez en cando polas baballas que soltaba Sultán.

			O can movía a cabeza rápido, xirándoa coma un helicóptero, e as babas caían por todos os lados: babas na lámpada, babas na tele, no sofá, na cara de Mario… As babas, os peidos fedorentos e os enormes zurullos que Sultán botaba no xardín non deixaban moi contento o pai. Pero a Sil iso non lle molestaba. O animal era o seu mellor amigo. E aos amigos quéreselles con virtudes e defectos.

			Un día, Sultán e Sil estaban paseando polo bosque que tiñan preto da casa, como facían acotío. Sil ía cantaruxando unha canción de Bad Bunny e Sultán, ao seu lado, movía a cabeza de esquerda a dereita, como seguindo o ritmo. Xusto nese momento, sentiron uns berros.

			—﻿Socorro, acudan!

			Quedaron paralizados mirando ao lugar de onde proviña aquela voz. Correndo polo camiño achegouse a eles a señora Laura, unha veciña de Sil coa que se atopaba a miúdo cando ambos saían a pasear coas súas mascotas.

			—﻿Señora Laura, que foi? –﻿preguntou.

			—﻿Ai, ai, ai… –﻿queixouse a muller case sen alento﻿–﻿. Que desgusto, Sil, que desgusto. Estaba camiñando por aquí con Mandarín e, de súpeto, zas!, evaporouse. Xa sabes que se volvera fucsia, pois hoxe foi facéndose transparente ata que desapareceu como por arte de maxia.

			Había unhas semanas que comezara a suceder algo moi estraño na vila. Os gatos estaban a volverse de cor rosa pouco a pouco. A señora Laura tiña un gato branco con raias amarelas chamado Mandarín e este tamén se puxera rosa. Levárao á clínica veterinaria e alí atopou unha chea de persoas co mesmo problema: os seus gatos volvéranse rosados. 

			O máis curioso era que, tras a revisión médica, todos estaban totalmente sans. Non era gripe nin colesterol alto. Non tiñan nada malo. Pero cada día ían poñéndose máis e máis rosas, ata volvérense fucsias e finalmente desaparecer. Xusto o que lle acababa de suceder a Mandarín.

			—﻿Como é posible, señora Laura?

			—﻿Non che sei. Isto é terrible! E agora que fago? Por onde o busco? –﻿A señora Laura empezou a chorar.

			Sil sentiuse triste pola perda de Mandarín, que era moi amigo de Sultán, e tamén por ver a muller tan afectada. Quedara sen o seu querido gato. 

			—﻿Señora Laura, e non se podería poñer unha denuncia na Policía? –﻿preguntou Sil.

			—﻿Unha amiga á que lle desapareceu o gato hai dous días foi á comisaría e dixéronlle que eles investigaban casos de persoas desaparecidas, non de animais. Non lle fixeron nin caso e, por riba, ríronse dela dicíndolle que fose chamar os Poligatos. Que graciosos! Por iso sei que non paga a pena ir; a xente non toma en serio o que está a ocorrer.

			—﻿Claro, faría falta unha policía de animais… ou unha axencia de investigación animal –﻿pensou Sil.

			Ao cativo estáballe traballando a cabeza nesa idea. Mirou para Sultán, que lle choscou un ollo, e despois dirixiuse á muller:

			—﻿Señora Laura, non se preocupe. Sultán e mais eu imos investigar este problema e atoparemos os gatos, incluído Mandarín. Prométollo –﻿asegurou todo convencido.

			—﻿Ai, eu agradézocho moito, Sil. Toda axuda é necesaria. Temos que atopar a Mandarín e o resto, porque xa non está quedando ningún gato na vila. Será un virus? Unha praga?

			Sil respondeulle que ía dedicarse a pensar moito no problema. Xa comezaran as vacacións de verán e tiña tempo. 

			Despediuse da señora Laura e foi para a casa con Sultán. 

			Súa nai, Vanesa, estaba traballando na fábrica (tiña unha empresa que fabricaba nubes), pero Mario, seu pai, como era profesor, xa estaba de vacacións. Cando chegaron, Mario atopábase no garaxe, onde levaba un mes intentando montar un andel de madeira. Unhas veces sobrábanlle pezas e outras faltábanlle, así que Sil desbotou a idea de pedirlle axuda: se non era moi bo xuntando táboas, seguro que tampouco se lle daría ben xuntar pistas para resolver aquel caso.

			Nese intre, Sil pensou que podía pedirlle axuda á súa amiga Alba, porque ela si que era moi lista: sacaba as mellores notas da clase. Tres cabezas (a de Sultán, a de Alba e a del) pensaban máis ca unha. Precisaba pedirlle o móbil a Mario porque el aínda era moi novo para ter un propio.

			—﻿Papá, teño que falar con Alba, podería chamar a seu pai? –﻿pediu Sil.

			Mario conseguira por fin montar o andel, pero os catro estantes estaban torcidos. Se se colocasen libros neles, caerían todos embaixo. O home miraba para o moble e sacudía a cabeza, non sabía como fixera para que quedase tan torto.

			—﻿Eh… si, Sil, colle o meu móbil, está enriba da mesa do salón –﻿contestou case sen pensar, pois o único que lle preocupaba nese momento era o andel﻿–﻿. Ai, isto é tremendo. E como pode ser que volva estar todo torcido?

			[image: Ilustración de Mario suxeitando un martelo, mirando confuso a un andel de madeira cos estantes moi torcidos no garaxe. O seu fillo Sil, asomado por detrás, mírao con cara de preocupación. Hai caixas apiladas, ferramentas e instrucións no chan.]

			Sil suspirou e pensou que o caso de seu pai, ser semellante desastre montando cousas, tamén se podería investigar na súa axencia de detectives.

			O rapaz foi ao salón e colleu o móbil. Sabía o contrasinal: 1, 2, 3, 4. Consultou a axenda e atopou o número: «Xurxo pai de Alba», poñía. Chamou.

			—﻿Ola, Xurxo, son Sil, necesitaba falar con Alba.

			E Sil pediulle á amiga se podía ir á súa casa porque precisaba axuda para resolver un caso misterioso. Contoulle que quería crear unha axencia de detectives porque na vila os gatos estaban desaparecendo e, se a cousa seguía así, non quedaría ningún. 

			Cero gatos.

		

	
		
			
2.

			Xurxo, o pai de Alba, levou a filla á casa de Sil no coche. En dez minutos chegaron. El díxolles que regresaría en dúas horas a recollela. Os dous rapaces foron ao cuarto de Sil e sentaron diante da mesa de estudo. Sil contoulle con detalle o que lle sucedera a Mandarín.

			—﻿Agora que o dis, á nosa veciña pasoulle o mesmo, desapareceulle o gato –﻿afirmou Alba.

			—﻿Sabemos que os gatos se van poñendo cada vez máis rosas, ata volvérense fucsias, e despois desaparecen –﻿reflexionou Sil.

			Sultán estaba con eles, mirándoos coa cabeza pousada sobre a mesa, coma se estivese tamén pensando na situación.

			—﻿Eu non vin nada na tele sobre isto, ten que estar a suceder só na nosa vila. Polo menos ata o momento. Se é coma os virus, ao mellor empeza aquí e logo vaise contaxiando a outros países ata que desaparezan todos os gatos do mundo! –﻿exclamou Alba, realmente preocupada.

			—﻿Pois, agora que o dis, podería ser. Temos que salvalos –﻿asegurou Sil.

			—﻿Guau! –﻿exclamou Sultán.

			—﻿A axencia de investigación animal ten que comezar a traballar. Veña, vamos escribir nun caderno as ideas que nos veñan á cabeza –﻿propuxo Sil, collendo caderno e boli. Os dous quedaron na mesa mirando o papel en branco.

			—﻿A ver… Por que pode cambiar de cor un animal?

			—﻿E por que só os gatos e non os cans, por exemplo? Nas películas da tele, cando morren ou desaparecen varias persoas, o xefe da Policía sempre pregunta que tiñan en común todas as vítimas… Neste caso, que teñen en común todos os gatos? –﻿preguntou Alba.

			Sil rascou os seus rizos de cor violeta, porque cando estaba ben o seu pelo era violeta e cando se poñía triste ou se asustaba volvíase laranxa.

			—﻿Que teñen en común? Que teñen pelo, rabo, bigotes, fan miau… –﻿enumerou Sil.

			—﻿Mmm… Non se me ocorre nada –﻿dixo Alba con voz apesarada.

			—﻿A min tampouco. Isto de investigar é máis difícil do que parece –﻿queixouse Sil.

			—﻿E ti, Sultán, que opinas? –﻿preguntou a nena.

			Sultán pechou un ollo e puxo cara de estar pensando moito moito.

			—﻿Nada, tampouco se lle ocorre nada –﻿sinalou o rapaz.

			—﻿A todos os gatos lles pasa isto, teñan a cor que teñan. Sexan negros, brancos, de raias… –﻿cavilou Alba.

			—﻿Mandarín durou máis tempo. Quero dicir, tardou máis tempo en desaparecer ca os demais, estivo moito tempo de cor rosa –﻿explicou Sil.

			—﻿E por que sería? En que se diferencia Mandarín dos demais? –﻿preguntou Alba.

			Non atopaban unha resposta. Sil decidiu que podían facer un descanso e merendar algo. Foi á cociña, colleu tres plátanos e medio paquete de galletas e regresou ao cuarto. Comeron os tres mentres pensaban no problema.

			—﻿Estoume lembrando do que dixeches de por que Mandarín podería ser diferente ao resto dos gatos… A señora Laura non ve ben e non quere poñer lentes e, ás veces, compra penso de can para o gato sen se decatar. Mandarín non sempre comía penso de gato, niso era diferente –﻿afirmou Sil.

			—﻿Non me digas! Esa é moi boa pista! E se resulta que o problema é o penso que están a comer? –﻿exclamou Alba.

			—﻿O penso! Si! Ten que ser! Por iso tardou Mandarín máis en desaparecer, porque comía menos penso de gato ca os demais. Claro!

			—﻿Hai que analizar ese penso, Sil.

			—﻿Imos á casa da señora Laura? Non vive lonxe –﻿propuxo o rapaz.

			—﻿Vamos! –﻿resolveu a cativa.

			Colleron o caderno e o bolígrafo, para anotar as pistas e os descubrimentos que fixesen, e tamén unha lupa que Sil tiña no cuarto, porque todos os detectives usan unha. 

			Logo foron ao garaxe, onda Mario, para avisalo de que saían. Volvera montar o andel e, agora, as táboas que debían estar en horizontal estaban en vertical. Aquilo non tiña xeito. Díxolles que si, que podían ir, pero que non tardasen, que axiña viría o pai de Alba. Falou sen deixar de sacudir a cabeza mirando para aquela desfeita.

			Aló saíron a paso lixeiro Alba, Sultán e Sil. Foron polo camiño que atravesaba o bosque porque a casa da señora Laura estaba case ao final do arboredo. Cando chegaron, chamaron ao timbre. Máis ben chamou Sultán, porque o timbre estaba moi alto e só chegaba el. Premeu co fociño e soou un din-don-din. A señora Laura abriu a porta.

			—﻿Sil! Que fas ti por aquí? –﻿sorprendeuse a muller.

			—﻿Boas, señora Laura. Ela é a miña amiga Alba. Queriamos ver o penso que lle daba a Mandarín porque estamos investigando a desaparición dos gatos –﻿explicou Sil.

			—﻿Claro, entrade. Ai, que ben que vos preocupedes! Moitas grazas, rapaces. Vinde, aquí nesta despensa teño o penso. –﻿A muller levounos ata unha porta xunto á cociña, que abriu. Dentro había andeis con latas de conservas, botes de comida e outras cousas. Abaixo había dous sacos de penso, os dous empezados.

			[image: A señora Laura está na súa despensa, sinalando dous sacos grandes abertos no chan. Un é azul coa etiqueta «Gatuchín» e o debuxo dun gato. O outro é amarelo coa etiqueta «Cadelín» e o debuxo dun can. Nos andeis hai botes, conservas e bolsas.]

			—﻿Un dos sacos é penso de can e o outro é de gato. Ás veces despístome e trabúcome, non sei por que –﻿dixo a señora Laura.

			Sil e Alba achegáronse aos sacos. O rapaz sacou a lupa. Nun dos sacos, de cor azul, leron a marca: Gatuchín. No outro, un saco amarelo, poñía Cadelín.

			—﻿Vedes? Os sacos son case iguais e así confúndese calquera –﻿asegurou a muller.

			Sil non contestou porque lle parecía que os sacos non se asemellaban en nada. Pero non quería levarlle a contraria á señora Laura.

			—﻿Habería que ver se o resto dos gatos da vila comen a mesma marca de penso. Se é así, o problema sería o penso. Penso eu –﻿indicou Alba.

			—﻿Podemos ir ao súper ver –﻿afirmou Sil.

			—﻿Pero agora non. Xa é hora de volver, logo vai vir meu pai por min –﻿lembrou Alba.

			—﻿Tes razón, volvemos para a casa e seguimos a investigación mañá –﻿propuxo o neno.

			—﻿Grazas de novo, raparigos, por buscar o meu Mandarín. Calquera cousa que precisedes dicídemo –﻿ofreceuse a señora Laura antes de que marchasen.

			Alba, Sil e Sultán regresaron á casa xusto cando estaba aparcando Xurxo. Os rapaces despedíronse e a nena foise co pai. Cando o coche xa marchara e Sil ía entrar de novo na casa, viu algo diante do portal que o deixou coa boca aberta.

